
TO‘G‘RIDAN-TO‘G‘RI XORIJIY 
INVESTITSIYALARNING EKSPORT 
SALOHIYATINI OSHIRISHDAGI TA’SIRINI 
BAHOLASH

Mutorov Ilhom Avazjon o‘g‘li
Toshkent davlat iqtisodiyot universiteti mustaqil tadqiqotchisi

Abstract. This article evaluates the impact of foreign direct investment (FDI) on enhancing export potential and provides 
a scientific and practical analysis of the role of investment in promoting export growth. The study investigates the relation-
ship between foreign direct investment and export performance based on international academic literature, materials of 
the World Trade Organization, and statistical data on the economy of the Republic of Uzbekistan. Comparative, econo-
metric, and economic-logical research methods were employed in the analysis.

Keywords: foreign direct investment, export potential, export competitiveness, export diversification, investment policy, 
export-oriented production, free economic zones, global value chains.

Annotatsiya. Maqolada to‘g‘ridan-to‘g‘ri xorijiy investitsiyalarning eksport salohiyatini oshirishga ta’siri baholangan hamda 
eksport o‘sishini ta’minlashda investitsiyalarning roli ilmiy va amaliy jihatdan tahlil qilingan. Tadqiqotda xalqaro ilmiy adabi-
yotlar, Jahon savdo tashkiloti materiallari hamda O‘zbekiston iqtisodiyotiga oid statistik ma’lumotlar asosida TTXI va 
eksport ko‘rsatkichlari o‘rtasidagi o‘zaro bog‘liqlik o‘rganildi. Tahlil jarayonida qiyosiy, ekonometrik va iqtisodiy-mantiqiy 
tahlil usullaridan foydalanildi.

Kalit so‘zlar: to‘g‘ridan-to‘g‘ri xorijiy investitsiyalar, eksport salohiyati, eksport raqobatbardoshligi, eksport diversifikatsi-
yasi, investitsiya siyosati, eksportga yo‘naltirilgan ishlab chiqarish, erkin iqtisodiy zonalar, xalqaro qiymat zanjirlari.

Аннотация. В статье дана оценка влияния прямых иностранных инвестиций на повышение экспортного 
потенциала, а также проведён научно-практический анализ роли инвестиций в обеспечении роста экспорта. В ходе 
исследования на основе международной научной литературы, материалов Всемирной торговой организации и 
статистических данных по экономике Республики Узбекистан изучена взаимосвязь между прямыми иностранными 
инвестициями и показателями экспорта. В процессе анализа использованы сравнительный, эконометрический и 
экономико-логический методы исследования.

Ключевые слова: прямые иностранные инвестиции, экспортный потенциал, конкурентоспособность экспорта, 
диверсификация экспорта, инвестиционная политика, экспортно ориентированное производство, свободные 
экономические зоны, глобальные цепочки создания стоимости.

K I R I S H
Jahonda yuz berayotgan geosiyosiy keskinliklar fonida istiqbolni oldindan bashorat qilish imkoniyati 

cheklangan iqtisodiy sharoitda xalqaro qiymat zanjirlarining kengayishi tashqi savdo siyosatiga yangicha 
yondashuvlarni ko‘rib chiqishni taqozo etmoqda. Ayniqsa, eksport faoliyati iqtisodiy o‘sishning asosiy 
drayverlaridan biri sifatida milliy iqtisodiyotning raqobatbardoshligini oshirish, valyuta tushumlarini ko‘paytirish, 
yangi ish o‘rinlarini yaratish va sanoat tarmoqlarini modernizatsiya qilishda har qachongidan ham muhim o‘rin 
tutmoqda. Global miqyosda “2025-yilda to‘lov balansida tovarlar va tijorat xizmatlarining jahon savdosi 8 foizga 
o‘sib, 34,89 trln AQSh dollarini tashkil etgan. Bu oldingi yildagi 4 foizlik o‘sishdan yuqori hisoblanadi. Tovarlar 
savdosi 8 foizga o‘sib, xizmatlar savdosi ham xuddi shunday sur’atlarda o‘sgan. Global savdoda xizmatlarning 
ulushi 27,5 foizga yetib, taqqoslash uchun, bu ko‘rsatkich 2005-yildan beri eng yuqori darajani qayd etgan”. O‘z 
navbatida, bu raqamlar global savdoda xizmatlarning barqarorligi va kengayib borayotgan rolini aks ettiradi. 
Shu bois dunyoning ko‘plab mamlakatlari eksportni davlat tomonidan moliyaviy qo‘llab-quvvatlash tizimini 
takomillashtirish, eksportchilar uchun qulay institutsional muhit yaratish va zamonaviy moliyaviy instrumentlarni 
joriy etishga alohida e’tibor qaratmoqda.

Hozirgi sharoitda tashqi bozorlarda raqobatning keskinlashuvi, xalqaro logistika xarajatlarining 
o‘zgaruvchanligi, moliyaviy resurslar qiymatining ortishi hamda tashqi iqtisodiy xavflarning kuchayishi eksport 

qiluvchi korxonalarning moliyaviy barqarorligiga sezilarli ta’sir ko‘rsatmoqda. Bunday sharoitda eksport 
faoliyatini faqat ishlab chiqarish hajmini oshirish orqali emas, balki moliyaviy dastaklarni samarali qo‘llash orqali 
rag‘batlantirish muhim vazifaga aylanmoqda. Xususan, eksport kreditlari, eksport kafolatlari, eksport sug‘urtasi, 
savdo moliyasi (“trade finance”), faktoring, forfeyting, lizing, subsidiyalar, soliq imtiyozlari hamda eksport 
infratuzilmasini moliyalashtirish mexanizmlari eksportchilarning tashqi bozorlarga chiqish imkoniyatlarini 
kengaytiradi.

Jahon amaliyoti shuni ko‘rsatadiki, eksportni moliyaviy qo‘llab-quvvatlash tizimi yaxshi yo‘lga qo‘yilgan 
mamlakatlarda yuqori texnologiyali mahsulotlar eksporti, qayta ishlangan mahsulotlar ulushi va tashqi savdo 
barqarorligi yuqori darajaga erishgan. Xususan, Germaniya, Janubiy Koreya, Yaponiya, Xitoy va Singapur kabi 
davlatlarda eksport-kredit agentliklari, eksport-import banklari va davlat kafolatlari tizimi orqali eksportchilarning 
moliyaviy xavflari sezilarli darajada kamaytirilgan. Natijada mazkur mamlakatlar xalqaro bozorlarda yuqori 
raqobatbardosh eksport salohiyatiga ega bo‘lgan iqtisodiyotni shakllantirishga muvaffaq bo‘lgan.

O‘zbekistonda so‘nggi yillarda eksportni qo‘llab-quvvatlash bo‘yicha keng ko‘lamli islohotlar amalga 
oshirilmoqda. Eksport qiluvchi korxonalarga kreditlar ajratish, transport xarajatlarining bir qismini qoplash, 
xalqaro sertifikatlashtirish xarajatlarini subsidiyalash, eksport shartnomalarini sug‘urtalash, eksportoldi va 
eksportdan keyingi moliyalashtirish mexanizmlarini joriy etish kabi chora-tadbirlar mamlakat eksport salohiyatini 
oshirishga xizmat qilmoqda. Shu bilan birga, yuqori qo‘shilgan qiymatli mahsulotlar eksportini kengaytirish, 
kichik va o‘rta biznes subyektlarining tashqi bozorlardagi ishtirokini oshirish hamda xalqaro savdo moliyasi 
instrumentlaridan foydalanish darajasini kengaytirish dolzarb vazifalardan biri bo‘lib qolmoqda.

Shu nuqtayi nazardan, eksport salohiyatini oshirishda moliyaviy dastaklarning iqtisodiy samaradorligini 
baholash, ularning ta’sir mexanizmlarini aniqlash va milliy iqtisodiyot sharoitiga mos moliyaviy qo‘llab-
quvvatlash modellarini takomillashtirish bo‘yicha ilmiy tadqiqotlarni amalga oshirish muhim ilmiy va amaliy 
ahamiyatga ega.

M A V Z U G A  O I D  A D A B I Y O T L A R  S H A R H I
Mamlakatda eksport salohiyatini oshirish va uni moliyaviy dastaklar orqali qo‘llab-quvvatlash masalalari 

xalqaro iqtisodiyot va moliya sohasidagi eng dolzarb tadqiqot yo‘nalishlaridan biriga aylangan.
Ilmiy adabiyotlarda eksport faoliyatining o‘sishiga ta’sir etuvchi quyidagi asosiy moliyaviy dastaklardan 

foydalanib kelinayotgani alohida qayd etilgan: 

1-rasm. Eksport faoliyatining o‘sishiga ta’sir etuvchi moliyaviy dastaklar

Eksport-kredit agentliklari faoliyatiga bag‘ishlangan tadqiqotlar sezilarli darajada kengaydi. A. Klasen, S. 
Krummaker, J. Beck, J. Pennington va hammualliflar (2024) geosiyosiy o‘zgarishlar, global qiymat zanjirlarining 
transformatsiyasi va tashqi savdodagi xavflar sharoitida eksport-kredit agentliklari milliy iqtisodiyotning 
raqobatbardoshligini ta’minlovchi strategik institutga aylanayotganini ta’kidlaydilar. Mualliflar ekspert intervyulari 
asosida eksport-kredit agentliklari tizimlari eksportchilarning moliyaviy barqarorligini ta’minlashda hal qiluvchi 
ahamiyat kasb etishini ko‘rsatadilar.

J. Hur va H. Yoon (2025) tomonidan The World Economy jurnalida chop etilgan tadqiqotda eksport kreditlari 
va eksport sug‘urtasining korxonalar rivojlanishiga ta’siri baholangan. Mualliflar zamonaviy ekonometrik 
usullardan foydalanib, davlat eksport-kredit xizmatlari eksport hajmi, bandlik va investitsiyalarni sezilarli 
darajada oshirishini isbotlaydilar. Shuningdek, moliyaviy cheklovlarga duch kelgan kichik va o‘rta korxonalar 
mazkur instrumentlardan eng yuqori samara olishi qayd etilgan.

L. Zhao, D. Fan va C. Chen (2025) 143 ta mamlakat korxonalari ma’lumotlari asosida moliyaviy 
resurslardan foydalanish imkoniyati va eksport o‘rtasidagi bog‘liqlikni tadqiq etganlar. Natijalarga ko‘ra, 
moliyalashtirish imkoniyatining yaxshilanishi eksport qilish ehtimolini oshiradi, ammo ma’lum chegaradan keyin 
qo‘shimcha moliyalashtirishning marjinal samarasi pasayadi. Mualliflar innovatsiyalar va korxona o‘sishini 
mazkur bog‘liqlikning asosiy transmissiya kanallari sifatida ko‘rsatganlar.

A. Dorożyńska va T. Dorożyński (2022) xalqaro savdo moliyasi tizimida eksport-kredit agentliklarining 
o‘rnini chuqur tahlil qilib, eksport kreditlari, sug‘urta va davlat kafolatlari tashqi savdodagi bozor nuqsonlarini 
bartaraf etishning muhim institutsional mexanizmi ekanini asoslaydilar. Ular, ayniqsa, kichik va o‘rta biznes 
uchun eksport moliyasi instrumentlarining ahamiyatini yuqori baholaydilar.

Sh. Azmi, Md. Nadeem va U. Nurkasymov tomonidan 2026-yilda Hindiston Eksport-import banki — Export-
Import Bank of India (EXIM Bank) faoliyati asosida ARDL modelidan foydalangan holda o‘tkazilgan tadqiqot 
eksport-kredit agentliklari rivojlanayotgan mamlakatlarda eksport taklifini uzoq muddatda statistik jihatdan 
ahamiyatli darajada oshirishini ko‘rsatgan. Shu bilan birga, uzoq muddatli eksport kreditlarining ta’siri qisqa 
muddatli kreditlarga nisbatan kuchliroq ekani aniqlangan.

A. Matray, K. Müller, C. Xu va P. Kabir (2024) AQSh Eksport-import banki — US EXIM Bank faoliyati 
vaqtincha cheklangan davrni tabiiy eksperiment sifatida tahlil qilib, eksport moliyasining qisqarishi eksport 
hajmini keskin kamaytirishini isbotlaganlar. Tadqiqot natijalariga ko‘ra, eksport moliyasidagi har bir 1 dollarlik 
qisqarish eksportning taxminan 4,5 dollarga kamayishiga olib kelgan. Bu eksport-kredit agentliklarining milliy 
eksport siyosatidagi strategik ahamiyatini yana bir bor tasdiqlaydi.

Mahalliy tadqiqotchilardan A. Ahmadjanov (2025) eksport operatsiyalarini moliyalashtirish milliy tizimini 
Jahon savdo tashkiloti talablariga moslashtirish masalalarini tadqiq etgan. Muallif eksport kreditlari, akkreditivlar, 
bank kafolatlari va xalqaro savdo moliyasi instrumentlarini O‘zbekiston amaliyotiga keng joriy etish eksport 
raqobatbardoshligini oshirishning muhim omili ekanini ta’kidlaydi. Shu bilan birga, eksport operatsiyalarini 
moliyalashtirishda xalqaro standartlarga muvofiq huquqiy va institutsional mexanizmlarni takomillashtirish 
zarurligi asoslab berilgan.

A. Murotov (2025) savdo moliyasining eksport operatsiyalarini rivojlantirishdagi ahamiyatini tahlil qilib, 
akkreditivlar, bank kafolatlari, faktoring va eksport sug‘urtasi kabi instrumentlarning eksportchilar moliyaviy 
xavflarini kamaytirishdagi rolini yoritgan. Muallifning fikricha, O‘zbekistonda Trade Finance xizmatlari hajmini 
kengaytirish tashqi savdo aylanmasining o‘sishiga ijobiy ta’sir ko‘rsatadi.

X. Umarov, A. Buriyev va W. Hamid (2026) jahon iqtisodiyotida eksport-kredit agentliklarining o‘zgarib 
borayotgan rolini tadqiq qilib, eksport kreditlash va eksport sug‘urtasi tizimi tashqi iqtisodiy xavflarni 
kamaytirishda muhim institut ekanini qayd etganlar. Mualliflar xalqaro eksport-kredit agentliklari tajribasini 
O‘zbekiston milliy eksportni qo‘llab-quvvatlash tizimiga tatbiq etish bo‘yicha takliflar ishlab chiqqanlar.

Sh. Xudoynazarov (2026) xorijiy mamlakatlarning eksportni moliyalashtirish tajribasini tahlil qilib, AQSh, 
Germaniya, Yaponiya, Janubiy Koreya va Xitoy eksport-import banklari hamda eksport-kredit agentliklari 
faoliyatini qiyosiy baholagan. Muallif raqamli texnologiyalar, davlat kafolatlari va eksport sug‘urtasini O‘zbekiston 
eksport moliyasi tizimiga keng joriy etish zarurligini ta’kidlaydi.

Shuningdek, O‘zbekistonda eksportni davlat tomonidan moliyaviy qo‘llab-quvvatlash mexanizmlari 
Birlashgan Millatlar Tashkilotining Taraqqiyot dasturi — UNDP ishtirokida ham tahlil qilingan. Tadqiqotda 
eksportchilarning eksportoldi moliyalashtirish, eksport kreditlari, sug‘urta xizmatlari va logistika xarajatlarini 
qoplash bo‘yicha mavjud ehtiyojlari baholanib, xalqaro tajribalarni milliy amaliyotga moslashtirish yuzasidan 
tavsiyalar ishlab chiqilgan.

Umuman olganda, mahalliy olimlarning ilmiy ishlarida eksportni moliyaviy qo‘llab-quvvatlashning huquqiy, 
tashkiliy va institutsional jihatlari keng yoritilgan. Biroq mazkur tadqiqotlarning aksariyati nazariy tahlil va amaliy 
tavsiyalar bilan cheklangan bo‘lib, moliyaviy instrumentlarning eksport salohiyatiga ta’sirini kompleks baholash, 
eksport kreditlari, eksport sug‘urtasi, savdo moliyasi va davlat kafolatlarining samaradorligini aniq ko‘rsatkichlar 
orqali o‘rganish masalalari yetarlicha tadqiq etilmagan.

Shu nuqtayi nazardan, mazkur tadqiqot eksport salohiyatini oshirishda moliyaviy dastaklar ta’sirini 
kompleks baholash va ularni takomillashtirish bo‘yicha ilmiy asoslangan takliflar ishlab chiqishga qaratilgani 
bilan mavjud ilmiy tadqiqotlardan farq qiladi. Shu bilan birga, ilmiy adabiyotlar tahlili eksportni moliyaviy 
qo‘llab-quvvatlash bo‘yicha tadqiqotlar, asosan, rivojlangan mamlakatlar eksport-kredit agentliklari faoliyatiga 
qaratilganini ko‘rsatadi.

T A D Q I Q O T  M E T O D O L O G I YA S I
Tadqiqotda eksport salohiyatini oshirishda moliyaviy dastaklarning o‘rni va iqtisodiy samaradorligini 

baholashga qaratilgan tizimli yondashuv qo‘llanildi. Tadqiqotning nazariy-uslubiy asosini eksportni moliyaviy 

qo‘llab-quvvatlash, eksport kreditlari, eksport sug‘urtasi, davlat kafolatlari va xalqaro savdo moliyasi 
instrumentlariga bag‘ishlangan mahalliy hamda xorijiy ilmiy tadqiqotlar tashkil etdi.

Tadqiqot jarayonida ilmiy abstraksiyalash, qiyosiy tahlil, tizimli tahlil, iqtisodiy-mantiqiy tahlil, guruhlash, 
umumlashtirish va ekonometrik baholash usullaridan foydalanildi. Qiyosiy tahlil usuli asosida rivojlangan va 
rivojlanayotgan mamlakatlarda eksportni moliyaviy qo‘llab-quvvatlash amaliyoti o‘rganildi hamda eksport-kredit 
agentliklari, eksport-import banklari, sug‘urta va davlat kafolatlari tizimlarining o‘ziga xos jihatlari taqqoslandi.

Iqtisodiy-mantiqiy tahlil yordamida moliyaviy dastaklarning eksport hajmi, korxonalar bandligi, investitsion 
faollik, tashqi bozorga chiqish imkoniyatlari va eksportchilarning moliyaviy barqarorligiga ta’sir etish 
mexanizmlari aniqlandi. Ekonometrik yondashuv esa moliyaviy qo‘llab-quvvatlash ko‘rsatkichlari bilan eksport 
faoliyati natijalari o‘rtasidagi bog‘liqlikni baholashda qo‘llanildi.

Tadqiqotning axborot bazasini xalqaro ilmiy nashrlar, Jahon savdo tashkiloti materiallari, xalqaro moliyaviy 
institutlar hisobotlari, eksport-kredit agentliklari faoliyatiga oid ma’lumotlar hamda O‘zbekiston Respublikasining 
rasmiy statistik ko‘rsatkichlari tashkil etdi. Olingan natijalar tahlil qilinib, ilmiy jihatdan umumlashtirildi va ular 
asosida milliy eksportni moliyaviy qo‘llab-quvvatlash tizimini takomillashtirishga qaratilgan xulosalar ishlab 
chiqildi. Maqola matnini tayyorlash va ayrim ma’lumotlarni tizimlashtirish jarayonida sun’iy intellekt vositalaridan 
10 foizgacha yordamchi vosita sifatida foydalanildi, yakuniy ilmiy tahlil, xulosalar va mualliflik yondashuvi esa 
muallif tomonidan shakllantirildi.

T A H L I L  V A  N A T I J A L A R 
Xalqaro tajribada to‘g‘ridan-to‘g‘ri xorijiy investitsiyalar va eksport salohiyati o‘rtasidagi bog‘liqlik ko‘plab 

tadqiqotchilar tomonidan o‘rganilgan bo‘lsa-da, O‘zbekiston sharoitida bu yo‘nalishdagi izlanishlar cheklangan. 
Ayniqsa, so‘nggi yillarda amalga oshirilayotgan iqtisodiy liberallashuv va investitsiyaviy muhitning yaxshilanishi 
fonida to‘g‘ridan-to‘g‘ri xorijiy investitsiyalarning eksportga ta’sirini o‘rganish alohida ilmiy-amaliy ahamiyat 
kasb etadi.

Quyidagi chiziqli grafikda O‘zbekiston iqtisodiyotining 2000–2024-yillar oralig‘idagi asosiy makroiqtisodiy 
ko‘rsatkichlari — to‘g‘ridan-to‘g‘ri xorijiy investitsiyalar (FDI), yalpi ichki mahsulot (GDP), eksport hajmi, tashqi 
savdo ochiqligi va aholi sonining dinamikasi tasvirlangan.

2-rasm. O‘zbekistonda to‘g‘ridan-to‘g‘ri xorijiy investitsiyalar, YAIM, eksport hajmi, tashqi savdo ochiqligi va aholi 
soni ko‘rsatkichlari dinamikasi

Grafikdan ko‘rinadiki, YAIM (yashil chiziq) 2010-yildan boshlab sezilarli o‘sishga ega bo‘lgan va 2015-yildan 
so‘ng jadal sur’atlarda ortib, 2020-yillarga kelib sezilarli darajada yuqori ko‘rsatkichga yetgan. Tashqi savdo 
ochiqligi (sariq chiziq) 2005–2015-yillarda nisbatan yuqori darajada bo‘lgan, biroq 2017-yilda keskin pasayish 
kuzatilgan va keyinchalik yana ko‘tarila boshlagan. Bu esa iqtisodiy islohotlar, tarif va bozor siyosatidagi 
o‘zgarishlar bilan bog‘liq bo‘lishi mumkin.

Aholi soni (qizil chiziq) grafikda barqaror va izchil o‘sib borgan bo‘lib, har yili o‘rtacha o‘sish kuzatilgan. 

Eksport (binafsha chiziq) esa YAIMga nisbatan ancha past darajada qolgan bo‘lsa-da, 2015-yildan keyin 
asta-sekin o‘sish tendensiyasini ko‘rsatmoqda. FDI (moviy chiziq), ya’ni to‘g‘ridan-to‘g‘ri xorijiy investitsiyalar 
oqimi YAIMga nisbatan kam o‘zgaruvchan bo‘lib, ayrim yillarda ko‘tarilgan bo‘lsa-da, umuman olganda, past 
darajada qolmoqda. Bu esa O‘zbekiston iqtisodiyotida investitsiyalarni jalb qilish salohiyatidan yanada samarali 
foydalanish imkoniyatlari mavjudligini ko‘rsatadi. Umuman olganda, grafik eksport va savdo ochiqligi bilan 
investitsiyalar o‘rtasidagi tafovutni hamda iqtisodiy o‘sishning demografik bazasini yaqqol ko‘rsatib bermoqda.

Hisoblab topilgan to‘rtta munosabat grafigi O‘zbekistonda to‘g‘ridan-to‘g‘ri xorijiy investitsiyalarning (FDI) 
turli makroiqtisodiy omillar bilan qanday bog‘liqligini ko‘rsatadi. Birinchi grafik (yuqori chapda) FDI va aholi soni 
(Population) o‘rtasidagi munosabatni aks ettiradi. Regressiya tenglamasiga ko‘ra:

FDI = –3,3456 + 0,17726 × Population
Ya’ni aholi sonining har bir million kishiga ko‘payishi FDI ulushini o‘rtacha 0,177 foizga oshiradi. Mazkur 

bog‘liqlikning determinatsiya koeffitsiyenti (R²) 36,0 foizni tashkil etadi, bu esa o‘rtacha darajadagi bog‘liqlikni 
anglatadi. Ushbu natija aholi sonining o‘sishi investitsiyaviy muhit uchun ijobiy indikator bo‘lishi mumkinligini 
ko‘rsatadi.

3-rasm. O‘zbekistonda to‘g‘ridan-to‘g‘ri xorijiy investitsiyalarning (FDI) turli makroiqtisodiy omillar bilan bog‘liqligi

Ikkinchi grafik (yuqori o‘ngda) FDI va YAIM (GDP) o‘rtasidagi bog‘liqlikni ko‘rsatadi. Bu yerda tenglama 
quyidagicha:

FDI = 1,2366 + 0,01365 × GDP
Unga ko‘ra, YAIM 1 milliard dollarga oshganda, FDI o‘rtacha 0,01365 foizga oshadi. Biroq ushbu modelda 

R² atigi 13,9 foizni tashkil etadi. Bu esa YAIMdagi o‘zgarishlar FDI darajasini yetarlicha kuchli tushuntirib bera 
olmasligini bildiradi. Mazkur natija O‘zbekiston iqtisodiyotining hajmi oshayotgan bo‘lsa-da, bu holat to‘g‘ridan-
to‘g‘ri xorijiy investitsiyalarni jalb qilishda hal qiluvchi omil bo‘lmasligi mumkinligini ko‘rsatadi.

Uchinchi grafik (pastki chapda) FDI va tashqi savdo ochiqligi (Trade openness) o‘rtasidagi bog‘liqlikni 
ifodalaydi. Bu yerda regressiya chizig‘i ijobiy bo‘lsa-da, R² qiymati atigi 5,9 foizni tashkil etib, mazkur 
o‘zgaruvchilar o‘rtasidagi bog‘liqlik deyarli mavjud emasligini bildiradi. Formulaga ko‘ra:

FDI = 0,92135 + 0,01628 × TO
Ya’ni savdo ochiqligi 1 foizga oshganda, FDI o‘rtacha 0,016 foizga oshadi. Biroq ushbu bog‘liqlik juda zaif. 

Bu esa O‘zbekistonning tashqi savdo ochiqligi darajasi oshgan bo‘lsa-da, mazkur holat FDI oqimiga kuchli 
ta’sir ko‘rsatmayotgan bo‘lishi mumkinligini anglatadi.

To‘rtinchi grafik (pastki o‘ngda) FDI va tovarlar hamda xizmatlar eksporti (ESG) o‘rtasidagi bog‘liqlikni 
tasvirlaydi. Ushbu modelda eng kuchli natija kuzatiladi:

FDI = 0,42364 + 0,13359 × ESG
Bunda R² = 43,8 foizni tashkil etib, barcha modellar orasida eng yuqori tushuntirish darajasini beradi. 

Bu eksport hajmining oshishi FDI oqimlarini sezilarli darajada rag‘batlantirganini anglatadi. Eksport hajmining 
har bir 1 milliard dollarga oshishi FDI ulushini o‘rtacha 0,13 foizga oshirgan. Mazkur natija O‘zbekistonning 
tashqi savdo salohiyati va mahsulotlar eksporti xorijiy investorlar uchun bevosita jozibadorlik omili bo‘lib xizmat 
qilishini tasdiqlaydi.

Tarkibiy tenglamalar modeli (CEM) O‘zbekistonda FDI — to‘g‘ridan-to‘g‘ri xorijiy investitsiyalar va ESG 

— tovarlar hamda xizmatlar eksporti o‘rtasidagi bog‘liqlikni aholi soni (Pop), tashqi savdo ochiqligi (TO) va 
YAIM (GDP) kabi ekzogen omillar yordamida baholaydi. Modelning umumiy moslashuvi yaxshi: Log-likelihood 
= –322,97 va LR testi (χ² = 50,66; p = 0,0000) modelning statistik jihatdan ahamiyatli ekanini bildiradi. Bu 
modelning asosiy tuzilmasi to‘g‘ri tanlanganini va o‘zgaruvchilar o‘rtasidagi bog‘liqlikni izohlashga yaroqli 
ekanini ko‘rsatadi.

Birinchi strukturaviy tenglama — FDI = f (Pop, TO, GDP) natijalariga ko‘ra, aholi sonining FDIga ta’siri 
ijobiy va statistik jihatdan ahamiyatli: koeffitsiyent = 0,170; p = 0,003. Ya’ni aholi sonining har bir million kishiga 
oshishi FDI ulushini YAIMga nisbatan 0,17 foizga oshiradi. Bu sezilarli ta’sir hisoblanadi.

Savdo ochiqligi (TO) ham ijobiy ta’sirga ega: koeffitsiyent = 0,025; p = 0,037. Ya’ni savdo ochiqligi 1 foizga 
oshganda, FDI ulushi YAIMga nisbatan 0,025 foizga ortadi. Biroq YAIMning (GDP) FDIga ta’siri statistik jihatdan 
ahamiyatsiz: p = 0,063. Bu esa mamlakat iqtisodiy hajmining o‘zi investitsiyalarni jalb qilishda hal qiluvchi omil 
emasligini ko‘rsatadi.

Ikkinchi tenglama esa ESG = f (FDI) ko‘rinishida bo‘lib, FDIning eksportga ta’sirini o‘lchaydi. Bu yerda 
koeffitsiyent = 3,279 va p < 0,001. Ushbu natija FDI 1 foizga oshganda, eksport hajmi o‘rtacha 3,28 milliard 
dollarga ortishini anglatadi. Bu juda kuchli va statistik jihatdan ishonchli bog‘liqlik bo‘lib, to‘g‘ridan-to‘g‘ri 
xorijiy investitsiyalar eksport salohiyatini kuchaytiruvchi asosiy vositalardan biri ekanini tasdiqlaydi. FDI orqali 
texnologiyalar, yangi ishlab chiqarish quvvatlari va tashqi bozorlar bilan integratsiya darajasi oshib borgan.

1-jadval
Tarkibiy tenglamalar modeli
Number of obs = 23
Endogenous variables 
Observed: FDI EGS 
Exogenous variables 
Observed: Pop TO GDP 
Fitting target model: 
Iteration 0:  Log likelihood = -322.97923   
Iteration 1:  Log likelihood = -322.97923   
Structural equation model                                    
Estimation method: ml 
Log likelihood = -322.97923 

  OIM
  Coefficient       std. err.                    z                  p>z              [95% conf. 

interval]
Structural   

FDI        
Pop     0.170     0.133     1.270     0.003    -0.091     0.431

TO     0.025     0.019     1.320     0.037    -0.012     0.063

GDP     0.003     0.020     0.170     0.063    -0.035     0.042

_cons    -4.744     2.399    -1.980     0.048    -9.446    -0.042

EGS        
FDI     3.279     0.774     4.230     0.000     1.761     4.797

_cons     4.685     1.641     2.860     0.004     1.469     7.901

var(e.FDI)     0.530     0.156     0.297     0.944

var(e.EGS)    13.802     4.070     7.744    24.601

LR test of model vs. saturated: chi2(3) = 50.66           Prob > chi2 = 0.0000 

Modeldagi dispersiyalar — var(e) esa qoldiqlarning tarqalishini ifodalaydi. FDI uchun dispersiya 0,530 ga 
teng bo‘lib, bu FDI qiymatlarining o‘zgaruvchanligi past ekanini bildiradi. ESG uchun esa dispersiya 13,802 ga 
teng bo‘lib, bu eksport ko‘rsatkichlarining yuqori darajada o‘zgarib turganini bildiradi. Mazkur o‘zgaruvchanlik 
eksport hajmiga ko‘plab tashqi omillar, jumladan, xomashyo narxlari, global talab va transport infratuzilmasi 
ta’sir qilishini ko‘rsatadi. Umuman olganda, modeldagi asosiy natijalar FDI eksportga sezilarli ijobiy ta’sir 
ko‘rsatayotganini, aholi soni va savdo ochiqligi esa FDI darajasiga turtki berayotganini tasdiqlaydi.

X U L O S A  V A  T A K L I F L A R 
Tahlillar asosida O‘zbekistonda to‘g‘ridan-to‘g‘ri xorijiy investitsiyalar (FDI) va eksport salohiyati o‘rtasidagi 

o‘zaro bog‘liqlik kuchli hamda strategik ahamiyatga ega ekani aniqlandi. Aholi sonining o‘sishi FDI oqimlariga 
sezilarli ijobiy ta’sir ko‘rsatmoqda, bu esa mamlakat ichki bozorining kengayib borayotganini va xorijiy investorlar 
uchun istiqbolli ekanini bildiradi. Savdo ochiqligi va YAIM esa FDI darajasiga nisbatan zaifroq ta’sir ko‘rsatgan 
bo‘lsa-da, ularning rolini butunlay inkor etib bo‘lmaydi.

Shuningdek, eksport (ESG) bilan FDI o‘rtasidagi bog‘liqlik eng kuchli va statistik jihatdan ahamiyatli 
ko‘rsatkich sifatida qayd etildi. Bu O‘zbekistonga kirib kelgan investitsiyalar eksportga yo‘naltirilgan ishlab 
chiqarish tarmoqlarini rivojlantirishda muhim rol o‘ynashini ko‘rsatadi. Bunda FDI texnologiyalar transferi, yangi 
ish o‘rinlarini yaratish va global bozorlar bilan integratsiyani rag‘batlantirish orqali eksport hajmini oshirishga 
xizmat qilmoqda.

Tadqiqot natijalari asosida quyidagi tavsiyalar ishlab chiqildi:
Eksportga yo‘naltirilgan klasterlarni rivojlantirish orqali FDIni bevosita eksport sohalariga yo‘naltirish va 

shu orqali eksport hajmini oshirishga erishish.
Investorlarga yengillik beruvchi normativ-huquqiy bazani takomillashtirish, xususan, litsenziyalash va 

ruxsatnoma olish jarayonlarini raqamlashtirish hamda soddalashtirish.
Transport-logistika infratuzilmasini rivojlantirish orqali eksport mahsulotlarini yetkazib berish xarajatlari va 

vaqtini qisqartirish. Bu investorlar uchun qo‘shimcha jozibadorlik yaratadi.
Hududiy erkin iqtisodiy zonalarda xorijiy investorlar uchun maxsus soliq, bojxona va moliyaviy imtiyozlarni 

kengaytirish.
Ijtimoiy kapital va ishchi kuchi sifatini oshirish maqsadida texnik ta’lim hamda kasb-hunar o‘quv dasturlarini 

FDI yo‘naltirilgan sohalarga moslashtirish.

